
　　欽定四庫全書

　　欽定大清一統志巻四百八

　　烏喇忒〈前中後三旗俱駐鐵柱谷䝉古名哈達馬爾在歸化城西三百六十里東西距二百十五里南北距三百里東至毛明安界九十里西至鄂爾多斯界一百二十五里南至黄河鄂爾多斯界五十里北至喀爾喀界二百五十里東南至五達河歸化城土黙特界一百二十里西南至鄂爾多斯界一百里東北至毛明安界一百四十五里西北至喀爾喀界二百八十里至　京師一千五百二十里〉

　　建置沿革秦置九原郡後廢漢元朔二年復置更名五原後漢因之漢末郡廢後魏置懐朔鎮唐景龍二年張仁愿於河外築三受降城此為中受降城地遼置雲内州屬西京道金因之元屬大同路明初廢為斡喇所據〈烏喇即斡喇之訛〉

　　本朝天聰七年其台吉納板達爾漢来朝并率圗巴額爾赫塞冷伊爾登二旗歸附並封爵世襲分掌前旗中旗後旗鄂板封鎮國公至乾隆四十四年以濟克黙特多爾濟襲封凡十二世圖巴額爾赫封鎮國公至乾隆四十年以徹卜登棟囉卜襲封凡九世塞冷伊爾登封輔國公至乾隆十一年以恭格喇卜坦襲封凡八世其貢道由殺虎口

　　山川居延山〈在旗東三十五里䝉古名崑都倫〉狼山〈在旗東四十里䝉古名綽農拖羅海〉牛頭朝那山〈在旗東九十里䝉古名雞藍拖羅海〉老虎山〈在旗東九十里䝉古名巴爾圖許論九邉考云自老虎山而西為長流水蒲草泉等險魏書太祖皇始元年春大蒐于定襄之虎山即此〉宿嵬〈山在旗東一百一十里䝉古名扎拉　按遼史西夏傳冠後垂紅纓自號嵬名以嵬為纓盖本諸此〉木納山〈在旗西〉河套山〈在旗北四十里〉雪山〈有二䝉古名义蘓台一在旗北九十里一在旗西北二百五里〉伊克峩博山〈在旗北一百三十里〉帷山〈在旗北一百八十里䝉古名額古徳〉麥垜山〈在旗北二百里䝉古名額貴恩都爾山勢髙聳如麥垜故名〉敖西喜山〈在旗東北八十里〉白石山〈在旗東北一百五十里䝉古名挿漢七老圖〉大青山〈在旗西北七十里䝉古名漠喀喇〉赤城山〈在旗西北一百里䝉古名五藍拜星〉東徳爾山〈在旗西北一百二十里〉西徳爾山〈在旗西北一百三十里〉峩博圗喀喇山〈在旗西北一百六十里〉莫墩俄博圖山〈在旗西北一百七十里〉牀山〈在旗西北一百八十五里䝉古名席勒〉阿爾柴山〈在旗西北一百九十里〉連山〈在旗西北一百九十里䝉古名和岳爾喀喇峩博〉馬神山〈在旗西北一百九十里䝉古名翁公〉陽山〈在旗西北一百里䝉古名洪戈爾史記䝉恬築長城臨洮延袤萬餘里渡河據陽山後漢書注徐廣曰陽山在河北〉隂山〈在旗西北二百四十里䝉古名葛扎爾史記秦始皇本紀三十三年自榆林並河以東屬之隂山以為三十四縣注徐廣曰在五原北漢書匈奴傳侯應曰北邉塞外有隂山東西千餘里草木茂盛多禽獸本冒頓單于依阻其中治作弓矢来出為宼是其苑囿也至孝武出師征伐斥奪此地攘之于幕北建塞徼起亭隧築外城設屯戍以守之匈奴来冦少所隠蔽從塞以南徑深山谷往来差難邊長老言匈奴失隂山之後過之未嘗不哭也後漢書郡國志五原郡西安陽北有隂山水經河水又南逕馬隂山注漢書音義曰陽山在河北隂山在河南謂是山也而實不在河南舊唐書地理志安北府北至隂山七十里九邊考隂山在中受降城東北自隂山而北皆大磧　按自烏喇忒之西北迤𨓦而東以至歸化城東北雖土名不一實皆古隂山也〉巴爾喀山〈在旗西北二百四十里山髙大東西百餘里〉栁碧圗山〈在旗西北二百八十里〉扎拉圖挿漢岡〈在旗西南一百里〉拂雲堆〈在旗西北一百九十里䝉古名髙朱爾挿漢唐書堆有拂雲祠突厥將入冦必先詣祠祭酧求福因牧馬料兵𠉀氷合渡河〉漠惠圖坡〈在旗東南六十里〉黄河〈在旗南五十里其南岸即鄂爾多斯界自鄂爾多斯西北境東南流入東流經旗南又東流折而南又東南流入歸化城土黙特界水經河水東逕髙闕南自臨河縣東逕陽山南又東逕馬隂山西又東南逕朔方故城東北自朔方東轉逕渠搜縣故城北又東逕西安陽縣故城南又東逕成宜縣故城南又東逕宜梁縣之故城南又東過臨沃縣南又東枝津出焉又東流石門水南注之又東逕稒陽縣故城南又東逕塞泉城南西東注又東過雲中楨陵縣東榆林志黄河自寧夏横城堡西折而北逕三受降城南至廢東勝州折而南〉栁河〈在旗西北三百里䝉古名布爾哈圖源出陽山東平地西南流㑹敖泉入黄河〉哈栁圗河〈在旗西北二百里源出席勒山北平地南流㑹席勒河經馬神山又西南折入黄河〉席勒河〈在旗北一百八十里源出席勒山西南流㑹哈栁圗河〉阿爾柴河〈在旗北一百八十五里源出阿爾柴山西南流㑹席勒河〉東哈栁圗河〈在旗北一百八十里源出麥垜山西南流經連山東入西南經東徳爾山西徳爾山南拜星圖北為席漢河又西南入黄河〉黑河〈在旗北二百里䝉古名喀喇木倫自摩明安所屬地流入境西南流經帷山入黄河晉書赫連勃勃于黒水之南營都城即此〉帷山河〈在旗北一百七十里䝉古名額古徳源出帷山西南流㑹黒河〉齊齊爾哈納河〈在旗北一百五十里自摩明安所屬地流入境西南流經白石山㑹黒河〉伊克峩博河〈在旗北一百二十里源出伊克峩博山西流㑹齊齊爾哈納河〉烏爾圗河〈在旗北　百里源出雪山西南流入黄河〉蘓爾哲河〈在旗北九十里源出雪山西流㑹舍忒河〉舍忒河〈在旗北八十里源出敖西喜山西流經大青山入黄河〉崑都崙河〈在旗東四十里源出烏孫土禄之地西南流入黄河〉五達河〈在旗東南一百二十里源出布當圗山西南流入黄河〉鐵柱泉〈在鐵柱谷南䝉古名哈達馬爾〉哈拍义齊泉〈在旗西四十五里〉五藍泉〈在旗西九十五里〉臺泉〈在旗西北四十里〉挿漢泉〈在旗西北五十五里〉克布爾泉〈在旗西北六十五里〉五藍拜星泉〈在旗西北九十里〉布吝泉〈在旗西北九十八里〉冷泉〈在旗西北一百五里䝉古名魁屯〉甜水井〈在旗東三十里䝉古名賽音〉深井〈在旗西北二百里䝉古名敖泉〉杜窩勒泊〈在旗西一百十五里〉章武台泊〈在旗西南五十里〉托博克蘓海泊〈在旗西北一百八十里〉魚海〈在旗西北一百里䝉古名札哈蘓台亦名魚兒海又謂之魚海子唐髙適詩洗兵魚海雲迎陣是也〉

　　古蹟九原故城〈在旗北史記趙世家武靈王攘地西至雲中九原又秦始皇本紀三十五年除道道九原抵雲陽塹山湮谷直通之漢書武帝紀元朔二年置五原郡地理志五原郡治九原縣後漢書光武帝紀建武二十年省五原郡徙其吏人置河東二十六年南單于遣子入侍于是雲中五原朔方北地定襄雁門上郡代郡八郡民歸於本土魏志建安二十年省五原郡酈道元水經注河水東逕河隂縣故城北又東逕九原縣故城南秦始皇置九原郡始此漢武帝更名五原也其城南面長河北背連山杜佑通典勝州榆林縣西有漢五原城李吉甫元和郡縣志敬本故城在中受降城北四十里鄭䖍軍録曰時人以張仁愿河外築三城自古未有今敬本城周一萬八百七十二歩壕塹深峻亦古之堅守賈躭古今述曰以地理求之前代九原郡城也　按九原故城在漢朔方之東北雲中之西今套北黄河東流處也唐勝州在套内東北九原直其西北通典以為在西疑脱北字其北即隂山又北為光禄塞西即北假秦漢時號為絶塞隋唐豐州雖亦名九原五原乃漢朔方郡地也括地志謂勝州連谷縣本秦九原郡明統志謂在陜西神木縣皆誤〉五原故城〈在故九原城西漢置縣屬五原郡後漢末省水經注九原縣西北接對一城盖五原縣之故城也〉臨沃故城〈在故九原城東漢置屬五原郡後漢末省水經注河水東逕臨沃縣南注石門水自石門障東南流逕臨沃城東〉宜梁故城〈在故九原城西漢置屬五原郡後漢末省水經注河水東逕宜梁縣故城南闞駰曰五原西南六里今世謂之石崖城〉成宜故城〈在故九原城西漢書地理志五原郡成宜中部都尉治原亭西部都尉治田辟有鹽官後漢書南匈奴傳建武二十六年遣中郎將段郴副校尉王都使南單于其庭去五原西部塞八十里水經注河水自西安陽東逕田辟城南又東逕成宜縣故城南又東逕原亭故城〉西安陽故城〈在故九原城西隂山南漢置屬五原郡後漢末省水經注河水逕朔方縣東北屈南過五原西安陽縣南〉河目故城〈在故九原城西漢置屬五原郡後漢末省水經注河水自陽山南南屈逕河目縣左王泰括地志漢五原郡河目縣在北假中　按河目故城當在陽山南髙闕東南北河之間又如五原所屬曼柏縣亦在黄河北岸惟河隂一縣在河南耳〉稒陽故城〈在故九原城東北史記魏世家惠王十九年築長城塞固陽注正義曰按魏築長城自鄭濱洛北達銀州至勝州固陽縣為塞也漢書地理志五原郡東部都尉治稒陽又稒陽縣北出石門障得光禄城又西北得支就城又西北得頭曼城又西北得虖河城又西北得宿虜城後漢書和帝紀永元元年度遼將軍鄧鴻出稒陽塞與匈奴戰于稽落山大破之魏書太祖紀登國六年衛辰遣子直力鞮出稒陽塞侵及黒城帝襲五原屠之收其積穀還紐垤川于稒陽塞北樹碑紀功水經河水東逕稒陽縣故城南又東逕塞泉城南而東注　按稒陽在五原郡東北近雲中郡〉漢受降城〈在旗北漢九原北塞外漢書武帝紀太初元年遣因杆將軍公孫敖築塞外受降城又匈奴傳呼韓邪單于自請留居光禄塞下有急保漢受降城　按後魏太平真君九年北討至受降城積糧城内留守而還盖即漢城也〉懐朔鎮城〈在旗東北後魏太武破蠕蠕列置降人于漠南東至濡源西暨五原隂山竟三十里分為六鎮曰懐朔武川撫㝠懐荒柔逺禦夷惟懐朔最西孝昌中改置朔州後廢魏書髙祖紀太和十八年八月癸丑幸懐朔鎮已未幸武川鎮辛酉幸撫㝠鎮壬子幸柔逺鎮胡三省通鑑注此六鎮自西徂東之次第也地形志朔川本漢五原郡延和二年置鎮後改懐朔孝昌中改為州後䧟今寄治并州界水經注光禄城東北即懐朔鎮城也元和志光禄城東北有古懐朔城在今中受降城界〉中受降城〈在旗西黄河北岸唐景龍二年張仁愿築本古拂雲祠地元和志中受降城本秦九原郡地漢更名五原開元十年于此置安北大都䕶府後又移徙東至東受降城三百里西北至天徳軍二百里南至麟州四百里北至磧口三百里新唐書地理志中受降城有拂雲堆祠接靈州境有闗元和九年置又横塞軍未可敦城天寳八載置十二載廢〉西受降城〈在旗西北黄河北岸新唐書地理志豐州有西受降城開元十年總管張説于城東别置新城北三百里有鸊鵜泉唐景龍二年張仁愿築元和志西受降城在豐州西北八十里盖漢朔方郡臨河縣故理處開元初為河水所壞至開元十年總管張説於故城東别置新城其後城西南隅又為河水所壊正東微南至天徳軍一百八十里東南渡河至豐州八十里西南至定逺城七百里北至磧口三百里先是朔方軍北與突厥以河為界河北岸有拂雲堆祠突厥將入冦必詣祠祭酧因牧馬料兵而後渡河張仁愿為總管時突厥黙啜盡衆西擊突騎施波葛仁愿請乘虚奪取漠南之地於河北築三受降城首尾相應以絶其南冦之路中宗從之六旬而三城俱就以拂雲祠為中城與東西兩城相去各四百餘里北拓地三百餘里於牛頭朝那山之北置烽堠一千八百所自是突厥不得度山放牧朔方無復冦掠唐文粹吕温有三受降城碑銘曰韓侯受命志在朔易北方之强制以全䇿亘漢横塞掲之雄壁如三鬭龍躍在大澤並分襟帶各閉風雷俯視隂山仰看昭囘一夫登陴萬里洞開日晏秋盡纎塵不来又有李華三城韓公廟碑序〉天徳軍城〈在旗西北中受降城西北二百里唐天寳中置元和志天徳軍舊理在西受降城權置軍馬于永清柵元和九年詔移理舊城本安北都䕶貞觀二十一年於今西受降城東北四十里置燕然都䕶以瀚海等六都督臯蘭等七州並𨽻焉龍朔三年移于磧北囘鶻本部仍改名瀚海都䕶總章二年又改名安北都䕶尋移於甘州東北一千一十八里隨故大同鎮垂拱元年置同城鎮其都䕶權移理刪丹縣西南九十九里安西城景龍二年又移理西受降城開元十年又移理中受降城天寳八年張齊邱又于可敦城置横塞軍於大同川西築城名曰天安軍移理焉乾元後改為天徳軍縁居人較少西南移三里權居永清柵其理所又多在西受降城自後頻為河水所侵至元和八年黄河泛溢城南面毁壊轉多李吉甫請修天徳舊城以安軍鎮詔從之于是復移天徳軍理所于舊城焉西南渡河至豐州二百里西北至横塞軍城二百里西至西受降城一百八十里西南至新宥州一百里東南至中受降城二百里遼史地理志西京道天徳軍本中受降城唐乾元中改置天徳軍移永濟柵今治是也太祖平党項遂破天徳盡掠其民以東後置招討司以國族為天徳軍節度使有黄河黒山峪廬城威塞軍秦長城唐長城又有牟那山鉗耳嘴城在其北焉〉故大同城〈在旗西北故大徳軍城西南三里隋時所築隋書長孫晟傳開皇十九年染干因晟奏雍閭作其欲攻大同城詔發六總管分道出塞討之唐書地理志天徳軍乾元後徙屯永濟柵故大同城也　按永濟柵元和志作永清柵〉雲内州故城〈在鎮西北遼史地理志西京道雲内州開逺軍本中受降城地遼初置代北雲朔招討司改雲内州清寧初升有威塞軍古可敦城大同州天安軍永濟柵安樂戍拂雲堆領柔服寧人一縣舊志金雲内州領柔服一縣大定後省寧人縣入之増領雲川縣元初省柔服雲川二縣仍為雲内州屬大同路明初廢宣徳初置設官兵戍守正統中遷代州應渾等處〉古長城〈在旗北隂山史記秦始皇本紀三十三年西北斥逐匈奴自榆中並河以東屬之隂山以為三十四縣城河上為塞遼史地理志天徳軍有秦長城唐長城〉安北都䕶府〈在旗西本燕然都䕶府唐書地理志龍朔三年為瀚海都督府總章二年更名開元二年治中受降城十年徙置豐勝二州之境十二年徙治天徳軍按通典安北都䕶府東至榆林二百五十里西至九原三百五十里南至朔方八百里北至囘紇界七百里東南至新秦西百里舊唐書志安北大都䕶府北至隂山七十里至回紇七百里舊領隂山一縣去京師二千七百里在黄河北盖唐時都䕶府遷徙不常通典元和志唐書詳畧不同大約易名者六而天徳軍為最著遷治者十而在大同川為最久且扼要也〉北假〈在旗西北史記秦使䝉恬將十萬衆北擊胡渡河取髙闕據陽山北假中注北假北方田官主以田假與貧人故云北假水經注北假地名自髙闕以東夾山帶河陽山以西皆北假也〉光禄塞〈在古稒陽縣北漢書地理志稒陽北出為石門障得光禄城又匈奴傳太初三年光禄徐自為出五原塞數百里逺者千里築城障列亭至盧胊甘露三年呼韓邪單于朝漢自請願留居光禄塞下注師古曰徐自為所築者也水經注石門水出石門山西北趨光禄城〉髙闕塞〈在隂山西史記匈奴傳趙武靈王自代並隂山至髙闕為塞注徐廣曰在朔方正義曰地理志云朔方臨戎縣北有連山險於長城其山中斷兩峯俱峻土俗名為髙闕也又秦始皇本紀三十三年使䝉恬渡河取髙闕陶山北假漢書武帝紀元朔二年遣將軍衛青出雲中西至髙闕注師古曰髙闕山名一曰塞名也在朔方之北水經河水屈而東流為北河東逕髙闕南注隂山下有長城長城之際連山刺天其山中斷望若闕焉故有髙闕之名也自闕出荒中闕口有城跨山經屬謂之髙闕戍上古及今常置重捍以防塞道通典髙闕在隂山之西榆林舊志髙闕北去大磧凡三百里〉

　　祠廟拂雲祠〈在故中受降城地拂雲堆上舊唐書張仁愿傳河北岸有拂雲堆祠突厥每入冦必先詣祠祭酧求福因牧馬料兵而後渡河仁愿築三受降城以拂雲堆為中城　按本旗西北一百九十里有地䝉古名烏朱爾挿漢或疑此為拂雲堆〉蘓武廟〈在故雲内州北相傳武嘗過此後人立廟祀之〉韓公廟〈在故三受降城内祀唐朔方總管張仁愿李華有韓公廟碑以上皆久廢〉

























　　欽定大清一統志巻四百八

<史部,地理類,總志之屬,大清一統志,卷四百八>



　　欽定四庫全書

　　欽定大清一統志巻四百八

　　鄂爾多斯〈舊六旗今七旗在歸化城西二百八十五里河套内東至歸化城土黙特界西至喀爾喀界南至陜西長城界北至烏喇界東西北三面皆距黄河自山西偏頭闗至陜西寜夏衛延長二千里有奇至京師一千一百里〉

　　建置沿革本秦新秦中地〈史紀秦始皇本紀三十二年使將軍䝉恬將兵三十萬人畧取河南地漢書食貨志徙貧民充朔方以南新秦中〉漢初為匈奴所有武帝元朔二年置朔方郡〈漢書武帝紀元朔二年遣將軍衛青李息收河南地置朔方五原郡〉屬并州〈朔方郡領縣十三封朔方修都臨河呼道窳渾渠搜沃壄廣牧臨戎〉後漢末廢晉永嘉後厯為前後趙前後秦地義熙中赫連勃勃據此〈都黒水南號統萬城〉後魏為統萬鎮地後為夏州北境隋於其地東置勝州西置豐州大業初改勝州為榆林郡豐州為五原郡後廢唐貞觀中復置勝豐二州天寳元年改勝州為榆林郡豐州為九原郡乾元元年俱復故名其南境又有宥州俱屬闗内道唐末拓跋思恭鎮此〈思恭以討黄巢有功賜姓李有銀夏綏宥静五州之地見宋史西夏傳〉五代至宋金皆為李夏所有元滅夏立西夏中興等路後廢其地東屬東勝雲内二州及延安寧夏等路明初城東勝等州並立屯戍耕牧其地天順間䝉古酋長阿勒綽爾與瑪古里海始入河套嘉勒斯賚復糾合們都爾倚為巢穴宏治間和實復入其中　〈阿勒綽爾舊作阿羅出瑪古里海舊作毛里孩嘉勒斯賚舊作癿加思蘭們都爾舊作滿都魯和實舊作火篩今俱改正延綏志明初王保保據河套洪武中追逐之築東勝等城并立屯戍天順六年瑪古里海阿勒綽爾博勒呼三部始入河套成化四年阿勒綽爾為其黨嘉勒斯賚所殺併其衆而結元裔們都爾居河套九年總督王越率兵擊敗之乃渡河北去宏治八年北部復入河套未㡬和實據之總制楊一清上言河套當復㑹劉瑾用事尋得罪去其後隨屢入冦嘉靖中無嵗不擾總督曽銑請復河套嚴嵩譖殺銑自後無敢議者　博勒呼舊作孛羅忽今改正〉嘉靖中套西吉納部落擊破和實居此〈吉納者諳達之兄稱車臣可汗子七人分有河套之地北界多羅圗們西界西畨東界黄河套南界陜西榆林固原統部落台吉勝兵數十萬　吉納舊作吉囊諳達舊作俺答今改正〉後屬於察哈爾是為鄂爾多斯

　　本朝天聰九年滅察哈爾林丹汗鄂爾多斯額林臣来歸仍賜濟農之號令招集諸部落順治六年封郡王等爵有差〈封額林臣為多羅郡王至乾隆四十六年以達爾瑪咱迪襲封凡九世又有輔國公一雍正六年封封固魯之子色楞為固山貝子至乾隆四十二年以色旺喇實襲凡六世封布達岱之子厄凌臣為固山貝子至乾隆四十三年以布延泰襲封凡七世封善丹為多羅貝勒至乾隆三十八年以棟羅卜色楞襲凡七世封沙克札為固山貝子至乾隆三十年以丹巴達爾濟襲凡六世封阿濟格札木素為鎮國公後以軍功晉封其子為固山貝子至乾隆三十九年以喇實達爾濟襲凡八世〉並掌分地為旗六〈康熙三十五年〉

　　〈聖祖仁皇帝親征噶爾丹凱旋駐蹕胡斯泰鄂爾多斯地其王貝勒貝子公来朝嘉其風俗淳朴各部親睦

　　孝友特褒奬之三十六年五月〉

　　〈聖祖仁皇帝諭大學士九卿曰明時為恢復河套議論紛紜致大臣夏言曽銑受戮自朕觀其地無甚闗係若控馭䝉古有道則河套雖為所據安能為患控馭無道則何地不可為亂䝉古㳺衍之地防之不勝防専言收復河套亦何益乎〉雍正九年封定咱拉錫為掌旗一等台吉增設一旗為七旗至乾隆二十七年以旺札勒徹布登多爾濟承襲凡三世其貢道由殺虎口

　　左翼前旗〈駐套内東南扎拉谷在湖灘河朔西一百四十五里東西距二百四十五里南北距二百十里東至湖灘河朔歸化城土黙特界一百四十五里西至鯀額爾吉廟左翼中旗界一〉

　　〈百里南至清水營邊城界一百十里北至賀拖羅海左翼後旗界一百里東南至黒山邉城界八十五里西南至額勒黙圗邊城界一百里東北至黄河歸化城土黙特界一百三十里西北至可退坡左翼後旗界八十里本古榆林塞隋置榆林郡唐屬勝州置河濵縣宋為西夏所據明初榆林左衛地天順後為䝉古各部所據嘉靖間地屬鄂爾多斯　本朝順治初其台吉從額林臣来歸封爵世掌左翼前旗〉左翼中旗〈駐套内南近東敖西喜峯在扎拉谷西一百六十五里東西距一百十五里南北距三百二十里東至鯀額爾吉廟左翼前旗界六十五里西至挿漢額爾吉右翼前旗界五十里南至神木營邉城界二百里北至喀賴泉右翼後旗界一百二十里東南至賀岳爾門綽克邉城界一百八十五里西南至額勒蘇忒五藍拖羅海邊城界六十里東北至噶海拖羅海左翼後旗界九十里西北至喀喇扎喇右翼後旗界九十里本隋唐勝州地明嘉靖間為鄂爾多斯所據　本朝天聰九年其濟農額林臣□歸順治六年封為多羅郡王世掌左翼中旗〉左翼後旗〈駐套内東北巴爾哈孫湖在黄河帽帶津西一百四十里東西距二百八十五里南北距一百五十里東至黄河帽帶津歸化城土黙特界一百五十里西至挿漢額爾吉左翼中旗界一百三十五里北至黒水泊烏喇忒界二十里東南至阿禄徳勒蘇左翼前旗界一百九十里西南至哈西拉克拖羅海左翼中旗界一百四十里東北至臺石額勒蘇歸化城土黙特界八十五里西北至綽和爾末里圖烏喇忒界三百七十里本漢沙南縣地隋唐勝州榆林郡治所明嘉靖間為鄂爾多斯所據　本朝順治初其台吉後額林臣来歸封爵世掌左翼後旗〉右翼前旗〈駐套内巴哈池在敖西喜峯西九十里東西距一百八十里南北距二百七十里東至挿漢額爾吉左翼中旗界五十里西至磨多圖挿漢泊右翼中旗界一百三十里南至榆林衛邊城界二百三十里北至五藍俄博右翼後旗界四十里東南至挿漢俄博邉城界二百里西南至芥喀圖虎喇虎邉城界三百里東北至哈達圖泊左翼後旗界三十里西北至挿漢扎達海右翼中旗界六十五里隋唐夏勝二州地明初榆林右衛地後為鄂爾多斯所據　本朝順治初其台吉從額林臣来歸封爵世掌右翼前旗〉右翼中旗〈駐套内正西近南西喇布里都池在鄂爾吉虎泊西南二百六十里東西距三百二十里南北距四百八十里東至挿漢扎達海泊右翼後旗界七十里西至挿漢托海喀爾喀界二百五十里南至賀通圗山右翼前旗界三百七十里北至馬隂山右翼後旗界一百十里東南至庫克拖羅海右翼前旗界一百里西南至横城口邉城三百三十里東北至鄂藍拜右翼後旗界一百二十三里西北至阿爾布斯山喀爾喀界二百二十里本漢朔方郡南境隋唐置豐州元和中移置宥州於此明嘉靖間為鄂爾多斯所據本朝順治初其台吉従額林臣来歸封爵世掌右翼中旗〉右翼後旗〈駐套内西北鄂爾吉虎泊在巴爾哈孫泊西一百七十里東西距一百八十里南北距一百六十里東至[image: 兔]毛河左翼右旗界四十里西至馬隂山右翼中旗界一百四十里南至喀喇扎喇克左翼中旗界一百四十里北至色特勒黒冒頓烏喇忒界二十里東南至巴彦泉左翼後旗界一百五十里西南至達爾巴哈岡右翼中旗界一百五十里東北至拜塞冒頓烏喇忒界四十里西北至哈禄爾博羅烏喇忒界一百八十里漢朔方郡地隋唐為豐州九原郡治所明嘉靖間為鄂爾多斯所據　本朝順治初其台吉從額林臣来歸封爵世掌右翼後旗〉添設一旗〈游牧六旗界内定咱拉錫本鄂爾多斯三等台吉以擊敗準噶爾功雍正九年授扎薩克一等台吉掌旗世襲〉

　　山川夾山〈在左翼前旗東南六十五里䝉古名和岳爾喀喇拖羅海〉黒山〈在左翼前旗東南六十五里䝉古名喀喇賀邵〉退諾克拖羅海山〈在左翼後旗東南一百四十五里其西曰拜圖拖羅海〉恩多爾拜山〈在右翼前旗南二百二十里〉總材山〈在右翼前旗東南一百四十里䝉古名磨多圗〉巴音山〈在右翼前旗西南三百十里〉錦屏山〈在右翼前旗西南三百九十里䝉古名巖靈〉蘇海阿禄山〈在右翼中旗南三百六十里〉賀佟圖山〈在右翼中旗南三百七十里俗名回回墓山與陜西寧塞堡邉界相接〉色爾騰山〈在右翼中旗西一百三十里〉黄草山〈在右翼中旗西北一百十里䝉古名庫勒爾齊〉哈伯义齊山〈在右翼中旗西北一百二十里〉鄂藍喀喇拖羅海山〈在右翼中旗西北一百二十里〉邵龍山〈在右翼中旗西北一百二十五里〉省嵬山〈在右翼中旗西北二百二十里今名阿羅布斯山寰宇通志山踰黄河因省嵬城而名黄河東有省嵬口為防禦要地其下有城西夏所築明統志省嵬山在寧夏衛東北一百四十里〉色爾蚌喀喇山〈在右翼中旗西北二百四十里〉馬隂山〈在右翼後旗西一百四十里䝉古名阿克塔賀邵〉巴漢得石峯〈在左翼前旗北四十里〉得石峯〈在左翼前旗西北六十里〉敖西喜峯〈左翼中旗所駐平地中突起一峯〉伊克翁公岡〈在左翼後旗南四十里〉巴漢翁公岡〈在左翼後旗南四十里〉挿漢拖羅海岡〈在左翼後旗東南一百三十里〉吳烈鄂博拖羅海岡〈在右翼後旗東南九十里〉達爾巴漢岡〈在右翼後旗西南一百五十里〉可退坡〈在左翼前旗西北八十里〉黄河〈自陜西寧夏府寳豐縣界北流出邊經旗西北折而東流經旗北與烏喇忒分界至古東勝州界折而南經旗東與歸化城土黙特分界又南流入陜西府谷縣山西河曲縣界鄂爾多斯東西北三面以河為境通典河水自靈武郡西南便北流凡千餘里過九原郡乃東流自靈武以北漢人謂之西河自九原以東謂之北河元和志勝州榆林縣榆林闗在縣東三十里東北臨河又河濵縣黄河在縣東一十五歩闊一里不通舟楫榆林志黄河在榆林衛北千里自寧夏横城堡西折而北逕三受降城南至廢東勝州西折而南入府谷縣黄甫川東九里其中謂之河套周迴數千里〉庫葛爾黒河〈在右翼中旗西南二百三十里源出庫葛爾黒泉南流入邉又西折出邊入黄河明統志黒水河在寧夏衛城東畨名哈喇秃速河西流注於黄河〉伊克托蘇圖河〈在右翼中旗西北一百里源出布海扎喇克之地西流㑹黄河〉巴漢托蘇圖河〈在右翼中旗西五十里源出巴惠泉西北流㑹伊克托蘇圗河入黄河〉赤沙河〈在右翼後旗西一百三十里䝉古名烏藍源出赤沙泉東北流入鍋底池〉[image: 兔]河〈在右翼後旗南一百二十里䝉古名陶賴〉黄水河〈在右翼後旗西南一百四十里䝉古名西喇木倫源出馬隂山北平地東北流入吉爾板泊〉車根木倫河〈在左翼後旗西北三百七十里源出撒爾竒喇之地東流入黄河〉烏爾巴齊河〈在左翼後旗西北三百十里源出平地東流入黄河〉黑河〈在左翼後旗西北二百五十里䝉古名伊克土爾根源出虎虎冒頓之地東流至烏拉孫鄉入黄河又有小黒河在旗西一百四十里東流入黄河〉兔毛河〈在左翼後旗西一百二十里䝉古名陶賴崑兑源出敖柴達木西北流入黄河〉栁河〈在左翼後旗西一百十里䝉古名布爾哈蘇台源出挿漢拖羅海岡北流入黄河〉喀賴河〈在左翼後旗西五十里源出朱爾漢虎都克北流入黄河〉西都喇虎河〈在左翼後旗西二十五里源出吳烈泉東北流入黄河〉坎台河〈在左翼後旗東十二里源出布木巴泉東北流入黄河〉喀西拉克河〈在左翼後旗東五十里源出色泊呼勒泉東北流入柰馬代泊〉漁河〈在左翼後旗東一百十里䝉古名折葛蘇台源出托諾克拖羅海山東北流入捕魚池〉蒲河〈在左翼後旗東一百四十里䝉古名呼魯蘇台源出挿漢拖羅海岡東北流入蒲池〉大崑兑河〈在左翼前旗東北七十里源出平地東南流入黄河又旗東南八十里有小崑兑河東南流入黄河䝉古名伊克崑兑巴漢崑兑〉布林河〈在左翼前旗東八十里源出查木哈克泉東南流入黄河〉塔爾竒爾河〈在左翼前旗東七十里源出噶克义冒頓東流入黄河〉哈岱河〈在左翼前旗東南八十五里源出賀爾博金坡南平地東南流入黄河〉芹河〈在左翼前旗東二十五里䝉古名伊克西喇爾几台源出杜爾伯特拜坡東平地南流入邉城為陜西府谷縣界之清水川〉小芹河〈在左翼前旗東五十五里䝉古名巴漢西喇爾几台源出得勒蘇台坡南平地西南流㑹芹河〉克丑河〈在左翼前旗東五里源出噶克义冒頓東平地東南流㑹芹河〉西河〈在左翼前旗南三十里源出科爾口東流㑹芹河詳見陜西榆林府〉葦爾圗河〈在左翼前旗南四十里源出古爾板多博坡南平地南入邊城〉獐河〈在左翼前旗西南一百二十里䝉古名西爾哈源出常樂堡合葫蘆海南流入紅石峽〉博羅哈爾几圖河〈在左翼前旗西南一百四十里源出平地南流入邊城　按此水及獐河即府谷縣界之九股水也〉布喀河〈在左翼前旗西三十四里源出博羅巴爾哈孫東平地西南流㑹紫河〉陀索圖河〈在左翼前旗西六十里源出得勒蘇台坡西平地南流㑹布哈河〉舒貴河〈在左翼前旗西八十里源出翁公坡南平地南流㑹布喀河〉紫河〈在左翼中旗東二十五里䝉古名五藍木倫源出臺石坡西平地西南流入邊城〉鯀額爾吉河〈在左翼中旗東六十二里源出鯀額爾吉坡南平地西南流㑹哈楚爾河〉哈楚爾河〈在左翼中旗東五十八里源出哈楚爾坡西平地西南流㑹紫河流入陜西神木縣為屈野河〉上稍兒河〈在右翼前旗東南一百四十里源出鯀布里都南流入邊城〉席伯爾河〈在右翼前旗南九十里源出蟒喀圖虎爾虎之地南流㑹西克丑河入邊城為榆林之榆溪西河上源〉阿爾塞河〈在右翼前旗南一百七十里源出恩多爾拜山南平地西南流㑹席伯爾河〉哈栁圖河〈在右翼前旗西南一百八十里源出虎喇虎之地東南流合細河金河二水入榆林邊至波羅營㑹西来之額圗渾河為無定河按此即榆林無定河之别源古黒水也亦名吃那河元朱思本河源記吃那河源自古宥州東南流過陜西省綏徳州凡七百里與黄河合〉細河〈在右翼前旗西南二百十里䝉古名納林河源出托里泉南流㑹哈栁圖河〉金河〈在右翼前旗西南二百九十里䝉古名西喇烏素源出磨虎喇虎之地南流㑹哈栁圖河〉石窯川河〈在右翼前旗西南三百六十里䝉古名額圖渾源出賀佟圖山北平地東南流合數小水入懐逺縣邊為恍忽都河又折東北至波羅營㑹海留圖河為無定河　按此即榆林無定河之上流古奢延水也詳見榆林府〉清水河〈在右翼中旗南三百九十里䝉古名佟哈拉克源出邊内北流入佟哈拉克池〉銀盤水〈在右翼中旗南二百九十里䝉古名西黒爾〉清湖〈即青山湖在左翼中旗西南三百五十里近榆林寧塞堡北䝉古名佟哈拉克腦兒清水河注入其内又有彬草湖在寧塞堡西北荍麥湖在甎井堡邉外又明沙湖在鹽場堡北邉外赤木墩之西〉柰馬代池〈在左翼後旗東四十三里〉捕魚池〈在左翼後旗東一百十里䝉古名折葛蘇台漁河水注入其中〉蒲池〈在左翼後旗東一百三十里䝉古名虎蘇台蒲河水注入其中〉苦水池〈在右翼後旗東七十里䝉古名挿漢扎達海〉黒水池〈在左翼後旗東一百四十里䝉古名喀喇烏素〉巴漢池〈右翼前旗所駐直陜西榆林府北二百三十里又哈達圗池在旗東北三十里〉磨多圖挿漢池〈在右翼前旗西一百三十里又忒黙圗挿漢池在旗東五十里五楞池在旗西南三百里哈達圗池在旗東北三十里〉西喇布里都池〈右翼中旗所駐直陜西寧夏東北三百五十餘里又二折圖池在旗東二十五里西黒圗池在旗南二百九十里〉博木池〈在右翼中旗西二百二十里大小折蘇圗河合注於此又西入黄河〉特黙圖池〈在右翼中旗南一百十里〉大藍土禄池〈在右翼中旗東北四十二里〉鄂爾吉虎池〈右翼後旗所駐直陜西榆林正北少西四百餘里其西六十里有古爾板道圗池共有三池故名〉紅水池〈在右翼後旗西一百五十里䝉古名五藍〉長鹽池〈在右翼前旗南三十五里䝉古名達布蘇圗〉紅鹽池〈在右翼前旗西南三百里䝉古名五楞池明成化中總督王越敗套冦於紅鹽池即此延綏志榆林東有長鹽池紅鹽池西有西紅鹽池鍋底池俱僻在境外榆林衛志紅鹽池在衛西北三百五十里〉鍋底池〈在右翼後旗西九十里周圍二十餘里産鹽兔河赤沙河二水注入其中即漢時朔方縣鹽澤唐時名胡落鹽池者也今土人名喀喇莾柰腦兒漢書地理志朔方郡朔方金連鹽澤青鹽澤皆在南水經注魏土地記曰朔方縣有大鹽池其鹽大而青白色名曰青鹽又名戎鹽入藥分漢置典官鹽池去平地宫千二百里在新秦之中唐書食貨志安北都䕶府有胡洛池嵗得鹽萬四千斛以給鎮武天徳元和志胡洛鹽池在長澤縣北五百里周迴三十里亦謂之獨樂池聲相近也漢有鹽官　按漢時朔方鹽澤有二至後魏時止言一池即唐長澤縣北五百里之胡洛鹽池今喀喇莽柰大鹽池也但漢時金連鹽澤今不可考〉大鹽濼〈在右翼前旗東五十里䝉古名忒黙圗挿漢〉越沒濼〈在右翼前旗西三十五里䝉古名鄂爾吉虎〉者者渡〈在左翼後旗西北二百四十里巴漢土爾根河入黄河處〉君子津〈在左翼前旗東界河濱水經河水於楨陵桐過二縣間濟有君子之名元和志勝州河濵縣黄河在縣東一十二歩渡河處名君子津明統志君子津在故勝州東界詳見歸化城土黙特〉太子灘〈在左翼前旗東八十五里小崑兑河入黄河處䝉古名巴漢崑兑〉娘娘灘〈在左翼前旗東七十里大崑兑河入黄河處䝉古名伊克崑兑〉巴彦泉〈在左翼前旗東四十里〉東四海泉〈在左翼前旗東北一百三十里〉巴漢朱爾格泉〈在右翼後旗東十二里〉錫賚泉〈在右翼後旗南一百五里〉

　　古蹟朔方故城〈在右翼後旗界内詩小雅城彼朔方史記匈奴傳秦始皇使䝉恬將十萬衆北擊胡悉收河南地因河為塞築四十四縣城臨河十餘年諸侯叛秦匈奴復稍度河南與中國界於故塞後冒頓南并樓煩白羊河南王悉復𭣣秦使䝉恬所奪匈奴地與漢闗故河南朔至朝那膚施漢書衛青傳元朔元年青為車騎將軍明年出雲中以洒至髙闕走白羊樓煩王遂以河南地為朔方郡使蘇建築朔方城後漢書順帝紀永和五年徙朔方居五原魏志建安二十年省朔方郡晉書載記赫連勃勃父衛辰符堅以為西單于屯伏耒城遂有朔方之地為魏所殺姚興以勃勃為五原公鎮朔方義熙二年僭稱大夏水經河水東南逕朔方縣故城東北括地志朔州故城夏州朔方縣北什賁故城是元和志什賁之號盖畨語也按朔方郡前漢治三封後漢治臨戎而朔方縣為屬縣郡地南連北地東界五原雲中東南接西河上郡河之北岸為髙闕塞至赫連勃勃始於朔方之南奢延水之北築統萬城元魏於此置夏州隋唐因之號朔方郡在今榆林府西南二百里非漢朔方故地明統志又以寧夏衛為朔方不知寜夏乃漢北地郡富平縣北境唐之靈州地與漢朔方無涉也〉臨河故城〈在故朔方城西北漢置屬朔方郡後漢省水經注河水自髙闕南又東逕臨河縣故城北又南河東逕臨戎縣故城北又東逕臨河縣南　按黄河北流逕古朔方之西行五百餘里一支分為二岐東注水經所謂南河也其北河流至套外之阿爾布坦山南迤西溢為大河土名騰格里腦兒即古屠申澤也自此屈而東流過古髙闕南行二百里許稍東南流又折而西南與南河合水經所謂北河南屈逕河目縣左又南合南河是也始直向東行經古五原之南至大土爾根河入河處始轉向東南行過古東勝州境以地勢測之漢臨河縣在北河之南南河之北水經所謂自髙闕南而東逕故城北者北河也自臨戎縣北而東逕縣南者南河也〉渠搜故城〈在故朔方城東漢置屬朔方郡為中部都尉治後漢省水經注河水自朔方東轉逕渠搜縣故城北〉廣牧故城〈在故朔方城西漢置屬朔方郡為東部都尉治後漢末省水經注南河自臨河縣南臨戎縣北又東逕廣牧縣故城北〉臨戎故城〈在故朔方城西河向北流之東岸漢書地理志朔方郡領臨戎縣武帝元朔五年城後漢書郡國志朔方郡治臨戎縣水經注河水北逕臨戎縣故城西元朔五年立舊朔方郡治元和志豐州永豐縣在州西一百六十里本漢臨戎舊地後漢末廢北人又謂之賀葛真城周武保定三年於此置永豐鎮隋開皇五年廢鎮置永豐縣武徳六年省永徽元年復置延綏志臨戎縣故城咂把湖在其内　按前漢朔方郡治三封三封故城在套外黄河西岸水經注曰河水東北逕三封縣故城東十三州志云在臨戎縣西一百四十里是也元和志曰漢武帝置朔方理在三封在豐州西一百里其地在今鄂爾多斯右翼後旗正西河外又窳渾故城沃壄故城皆在套外水經河水北過朔方臨戎縣西又北有枝梁東出謂之錮口東逕沃壄故城南又北屈而為南河出焉又北迤西溢於窳渾縣故城東又屈而東流為北河按此則沃壄故城當在今套外河水北流一曲之西而窳渾故城則在今阿爾坦山之南騰格里湖之側朔方一郡惟此三縣在套外耳〉奢延故城〈在右翼前旗西南漢置屬上郡後漢因之晉省水經注奢延水出奢延縣西南赤水阜東北流逕其縣故城南　按奢延水即今榆林之無定河及石窯川河旗西南哈栁圖河額圖渾河即古奢延縣也〉白土故城〈在左翼中旗南漢置屬上郡後漢因之晉省水經注圁水出白土縣圁谷東逕其縣南括地志白土故城在鹽池東北三百九十里按其地近今神木縣北〉大成故城〈在左翼前旗界漢置屬河西郡後漢曰大城改屬朔方郡後廢後漢書南匈奴傳逢侯將萬餘騎向滿夷谷鄧鴻等追擊逢侯於大成塞破之〉富昌故城〈在左翼前旗界漢書地理志西河郡武帝元朔四年置治富昌縣有鹽官後漢書順帝紀永和五年南匈奴左部叛徙西河居離石注離石在郡南五百九里西河本都平定縣至此徙於離石水經注湳水東逕富昌縣故城南隋書地理志榆林郡富昌開皇十年置榆林舊志富昌故城在故勝州南　按漢書西河郡自治富昌後漢書注謂初都平定當是後漢初所徙治也隋復置富昌屬榆林唐初省其地直今榆林府東北〉美稷故城〈在左翼前旗東南漢置屬西河郡後漢因之晉省水經注湳水出西河郡美稷縣　按通典隰城縣有美稷鄉在今山西平定州界乃後漢中平中所徙置非前漢故縣也〉代来城〈在左翼界内晉書赫連勃勃載記苻堅以衛辰為西單于督攝河西諸部屯代来城通鑑晉太元十六年魏王珪自五原金津南濟河徑入衛辰國直扺其所居悦跋城胡三省注悦跋城即代来城也〉勝州故城〈在左翼後旗隋書地理志榆林郡開皇二十年置勝州大業初置郡元和志勝州戰國時為趙地始皇時為雲中郡漢末匈奴侵邊其地遂空晉末屬赫連氏後魏迄周往往置鎮不立郡縣隋開皇三年於此置榆林郡七年又置榆林縣屬雲州二十年割雲中之榆林富昌金河三縣置勝州大業五年以勝州為榆林郡十五年郡人郭子和以城入突厥武徳四年子和歸國其地又陷梁師都貞觀二年平師都三年仍隋舊理置勝州以决勝為名又西至麟州四百里至夏州九百里南至銀州七百里北至豐州七百里又榆林郡郭下本漢沙南縣地北近榆林因名屬雲州二十年改屬勝州榆林闗在縣東三十里開皇三年置樂史太平寰宇記勝州西北至河十里正東至河四十里陜西通志勝州城在榆林衛東北四百五十里　按其地在套内東北瀕黄河屈南流處與遼金東勝州相近但隔河耳又按唐勝州在豐州東不在南元和志於豐州下既云東至勝州五百三十里此又云北至豐州七百里疑誤〉豐州故城〈在右翼後旗界内隋書地理志五原郡開皇五年置豐州仁夀九年置總管府大業九年有廢治九原縣元和志豐州在秦上郡之北境漢置朔方郡靈帝末羌胡擾亂城邑皆空永嘉後匈奴衛辰父子居其地後魏為夏州之北境周武帝於今永豐縣置永豐鎮隋開皇三年於鎮置豐州後廢貞觀四年突厥降附又權於此置豐州都督府不領縣惟領蕃戸以史大柰為都督十一年大柰死復廢府以地屬靈州二十二年又分置豐州天寳元年改為九原郡乾元元年復為豐州東至勝州五百三十里西南至靈州九百里東南至夏州七百五十里西北至河西城八十里又九原縣郭下本漢之廣牧縣地永徽四年重置縣其城周隋間謂之甘草城唐書唐休璟傳永淳中突厥圍豐州朝廷議棄豐保靈夏休璟上疏曰豐州控河遏寇號為襟帶自秦漢以来常郡縣之土田良美宜耕牧隋季喪亂不能堅守乃遷就靈慶戎羯得以乘利而交侵始以靈夏為邉唐初募人實之西北一隅得以完固今而廢之則河防地復為賊有而靈夏亦不足以自安非國家利也髙宗従其言　按豐州至宋慶厯中陷於西夏嘉祐七年復以府州蘿泊川置豐州地在今河套東南陜西府谷縣之北非此之隋唐所置豐州也〉廢宥州〈在右翼前旗西南有新舊二州俱唐置元和志廢宥州在鹽州東北三百里開元二十六年置寳應以後廢新宥州在廢宥州東北三百里東去麟州六百里西南至靈州六百五十里南去鹽州六百里初調露九年於靈州南境置魯麗含塞依契等六州以處突厥降户長安四年併為匡長二州神龍三年復置蘭池都督府在鹽州白池縣北八十里仍分六州各為一縣以𨽻之開元十一年康待賓叛克定後遷其人於河南江淮諸州二十六年還其餘黨於此置宥州以寛宥為名也後為寧朔郡領縣三曰懐徳延恩歸仁天寳中宥州寄理經畧軍寳應以後因循遂廢元和九年詔復於經畧軍城置宥州乃為上州於州郭下置延恩縣為上縣改𨽻夏綏銀觀察使又自州北至天徳置新館十一所從天徳取夏州乘傳奏事四日餘便至京師舊唐書地理志宥州天寳元年為寧朔郡至徳二年改為懐徳郡都督府乾元元年復為宥州元和十五年移治長澤縣為吐蕃所破長慶四年夏州節度使李祐復置〉髙望廢縣〈在右翼前旗直榆林北漢置屬上郡為北部都尉治後漢省〉虎猛廢縣〈在左翼前旗界内直榆林北漢置屬西河郡後漢省又漢置西河郡領増山縣北部都尉治有道西出[image: 眩]當塞又穀羅縣武澤在西北後天徳省其地俱在今套内之南與榆林邉界接境〉河濱廢縣〈在左翼前旗界内元和志河濱縣本漢沙南縣地後魏及周為銀城縣地隋為榆林縣地貞觀三年於此置河濵縣東臨河岸因以為名改雲州為威州立嘉名也八年廢威州以縣屬勝州河濵闗在縣東北貞觀七年置唐書地理志勝州河濵縣貞觀三年以縣置雲州四年曰威州八年州廢来屬寰宇記縣在勝州南一百九十里五代時與州俱廢　按此在黄河西岸為唐時勝州之河濵若遼置東勝州亦領榆林河濵二縣其地在黄河東岸北隋唐舊地也〉故白城〈在右翼前旗界内直榆林西元和志故白城一名契吳城在夏州朔方縣北一百二十五里契吳山赫連氏因山所築勃勃嘗所歎美故其子因立此城以立勃勃之廟〉安北都䕶府〈在左右翼界内唐置開元十年自中受降城徙治豐勝二州之境十二年又徙治天徳軍〉榆谿塞〈在左右翼界内史記趙世家武靈王二十年西畧地至榆中林胡王獻馬歸注正義曰勝州北河北岸也漢書韓安國傳王恢曰䝉恬為秦侵胡辟數千里以河為竟累石為城樹榆為塞又衛青傳青度西河至髙闕遂西定河南地按榆谿舊塞純梓嶺梁北河注師古曰上郡之北有諸次山諸次水出焉東經榆林塞為榆谿言軍尋此塞而行也水經注諸次水東逕榆谿塞世又謂之榆林山即漢書所謂榆谿舊塞者也自谿西去悉榆林之藪矣縁厯沙領届龜兹縣西去故謂廣長榆也王恢云樹榆為塞謂此也通典榆林塞在勝州榆林郡南界元和志榆林縣地北近榆林即漢之榆谿塞霍冀九邉圖説秦榆谿舊塞西屬朔方東為河西南有上郡而黄河三面環之漢厯隋唐皆為邊鎮宋没於西夏後為章孔興所據明初定陜西設綏徳衛於發兵屯迨榆林西畧豐州築城東勝以統領套内自正統末盡為吉納父子所據都督王楨遮築榆林城於上郡僅足蔽延安綏徳而已〉榆林宫〈在故勝州城中元和志隋榆林宫在州城内煬帝大業三年置因榆林郡為名後煬帝北巡陳兵塞表因幸此宫突厥啟民可汗獻馬及兵器新帳因賦詩云〉

　　歸化城土黙特〈左右二旗俱駐歸化城在殺虎口北二百里東西距四百零三里南北距三百七十里東至四子部落界一百三十八里西至鄂爾多斯左翼前旗界二百六十五里南至山西邊城界二百十里北至喀爾喀右翼界一百六十里東南至鑲藍旗察哈爾界西南至鄂爾多斯左翼前旗界一百八十里東北至四子部落界一百十里西北至毛明安界一百七十里至　京師一千一百六十里〉

　　建置沿革漢定襄雲中二郡地後漢屬雲中郡後魏初建都於此號盛樂城後置雲州領盛樂雲中等郡隋復置定襄郡唐置單于大都䕶府五代後唐時入遼置豐州天徳軍屬西京道金因之元屬大同路明宣徳初築玉林雲川等城設兵戍守後為䝉右所據嘉靖間諳達築城于豐州灘採木架屋以居謂之拜甡〈拜甡漢言屋也　諳達舊作俺答拜甡舊作板升今改正〉是為西土黙特隆慶間封諳達為順義王名其城曰歸化〈諳達察哈爾小王子近支也初瑪古里海殺小王子西北諸部們都爾嘉勒斯賚等互相仇殺其餘衆立小王子之支子為迪延可汗仍服屬于察哈爾迪延死傳其次子賽音納蘭部衆浸强有子七人長吉納駐牧河套即鄂爾多斯次曰諳達黠多智駐牧開元上都迫附宣大自稱都哩木可汗旋為察克爾汗所逐乃移駐豐州灘嘉靖十九年分道入宼越大同度雁門入寧武嵐静等處殺人畜萬計二十年復入太原屠石州二十一年糾諸酋入掠太原破州縣三十八衛十殺二十餘萬人二十九年入古北口薄京師掠郊闗近郭意欲滿始去開拓疆土南至大同山西邊北至永邵卜東至喀喇沁西至鄂爾多斯有衆四十萬富甲于邉境把罕鼐濟者諳達第三子鐵背台吉子也幼失父諳達妻實鞠之為娶烏斯部女曰大成妣姬鼐濟又自聘呼圗克沙津女未及婚㑹諳達有外孫女已聘鄂爾多斯矣諳達聞其美自娶之號曰三娘子鄂爾多斯怒起兵相攻諳達懼奪鼐濟所聘女與之鼐濟恚恨扣敗胡堡来降詔授指揮使是時諳達老傷孫突南走計中國恚其數入邉必甘心焉及欵塞聞無恙乃大喜使使来定約稱臣貢方物開市已詔鼐濟歸諳達迎之河上使使入謝隆慶五年詔封諳達為順義王套酋吉納子濟農等皆為諳達姪婁巴圖昆都楞汗諳達親姪而烏新巴延永協布多羅圗們等皆其支庶諳達于諸部為尊行力能合之凡六十五人各授都督指揮千百戸等官有差毎年貢馬開市凡十一處在大同者三曰得勝口曰新平曰守口在宣府者一曰張家口在山西者一曰水泉營在延綏者一曰紅山寺堡在寧夏者三曰清水營曰中衛曰平魯衛在甘肅者二曰紅水偏頭口曰萬溝塞萬厯九年諳達死子鴻台吉襲王十三年鴻台吉死子格根襲王三世皆以三娘子為妻詔封忠順夫人以其經事三王約束諸部奉約惟謹故也三十二年格根死其長子和克圗台吉已先故孫博碩克圗應嗣而三娘子所生布特達實哩之子索特納木者狡黠多智言于祖母欲襲封摩明安者格根次子亦百計媚忠順欲襲王部落無定主明年正月喀爾喀五路台吉者鴻台吉之次子糾集七十三部落聚豐州灘與索特納木為難至九月博碩克圖始遣使噶爾台巴圗爾濟噶等請封三十四年始受封如故事其後五六年間部落自相仇殺盜賊並興水草枯落遂至衰弱察哈爾復侵擾之及其子額黙布濟吉爾嗣立國遂破滅　瑪古里海舊作毛里孩們都爾舊作滿魯都嘉勒斯賚舊作癿加思蘭迪延舊作歹顔賽音納蘭舊作賽音那蘭吉納舊作吉囊都哩木舊作都隆把罕鼐濟舊作把漢那吉烏新舊作兀慎鼐濟舊作那吉呼圖克沙津舊作胡兎撦金濟農舊作吉能婁巴圗昆都楞汗舊作老把都昆都力汗烏新巴延舊作兀慎擺腰永協布舊作永邵卜圖們舊作土蠻鴻台吉舊作黄台吉和克圖舊作晃兎布特達實哩舊作不他失禮索特納木舊作瑣諾木摩明安舊作毛明安噶爾台巴圖爾濟噶舊作敢抬把都兒計虎額黙布濟吉爾舊作俄木布楚虎爾今俱改正〉

　　<span id="本朝天聰六年">[[#本朝天聰六年|本朝天聰六年]]

　　太宗文皇帝親征察哈爾駐蹕歸化城土黙特部落悉降九年大軍滅察哈爾命貝勒岳脱駐守歸化城格根汗之孫俄木布乳母之夫曰茂罕潛與阿禄哈爾喀通偽稱俄木布為西土根汗謀叛事覺誅茂罕執俄木布以還崇徳元年其酋古禄格毛圖来朝命偕俄木布返并還其世所守順義王印編為二旗以古禄格為左翼都統杭髙為右翼都統設佐領協領等員並駐城中康熙三十五年

　　聖祖仁皇帝自白塔駐蹕于此其官制並同内地雍正元年增設同知等官乾隆四年於歸化城之東北築綏逺城移鎮守將軍駐劄城中二十八年以兩翼旗都統事務改歸將軍管轄二十九年分設水河薩拉齊和林格爾托克托城通判與歸化綏逺二同知共屬歸綏道以屬于山西省其土黙特編分旗地如故又有輔國公一乾隆二十一年封貢道由殺虎口〈茂罕舊作毛罕今改正〉

　　城池歸化城〈在殺虎口北二百里明代所築䝉古名庫庫河屯周圍二里髙三丈南北門各一外郭東西南三面三門諳達歸順改稱今名〉綏逺城〈在歸化城東北五里周圍二千丈髙二丈四尺門四乾隆四年建移右衛建威將軍駐其地〉托克托城〈舊城在黄河東岸歸化城之西一百四十里即湖灘河朔地〉

　　山川隂山〈在城北三十五里即翁公山西自河套之北起烏喇忒西境綿亘而東至歸化城東北層巒峻嶺共五百餘里其間土名木一如白雲哲特虎太白拜洪戈爾牛心諸山以至蟠羊山五達蘓爾哲哈朗烏諸谷皆隂山支體崔嵬屏踞勢最髙峻〉黄河〈在城西南一百六十里自烏喇忒境東南流入又折而南黒河水自東来注之又東南經湖灘河朔紫河水自東来注之又西南流入山西偏頭闗界凡境内之水入黒河者有納札海河安達河朱喇馬台河徳布色黒河哲爾徳河巴漢土爾根河西喇烏素河呼圗克圖河哈爾几河黒勒庫河凡滙十餘水由沙陵湖以入于黄河其入紫河者有察漢音圗河努衡格爾河兎毛河並彚流入于黄河　按西土黙特駐歸化城其牧地東西四百里南北三百七十里自雍正間設立同知乾隆四年築綏逺城増設同知通判列為六㕔以屬于山西省其版籍遂同内地故部内所有山川古蹟祠廟物産皆與六㕔巻相同兹類叙山川之大者以存其概餘並見六㕔巻内不復具列〉

